
Aqqa Samuelsen 

 

Sulisartup sunniuteqarfiginngisaanik piffissami sivikitsumi tunisassiornermik 

unitsitsigallarneq pissutigalugu angerlartitaanermi ikiorsiissutinik 

pissarisinnaanerup annertusitinneqarnissaa, suliffeqarfinni suugaluartuniluunniit 

sulianut suugaluartunulluunniit atuutsinneqalernissaa anguniarlugu sulinermi 

ikiorsiissutit pillugit Inatsisartut Inatsisaata nr. 2 majip 15-ianeersup 2014 

allanngortinneqarnissaanik kingusinnerpaamik UPA2020-imi 

siunnersuuteqaqqullugit Naalakkersuisut peqquneqarnissaannik Inatsisartut 

aaliangiiffigisassaattut siunnersuut. 

 

(Inatsisartunut Ilaasortaq Doris Jakobsen, Siumut). 

 

Siullermik siunnersuuteqartumut Doris J. Jakobsenimut, siunnersuummullu 

pingaaruteqartumut Inuit Ataqatigiit qujapput. Imatullu oqaaseqarfigissavarput: 

 

Inuit Ataqatigiit Kalaallit Nunaat sulisartoqarnikkut nukittooq kikkunnut tamanut 

atugarissaarnermik toqqammavilik angujumavarput. Tamanna aamma isumaqarpoq 

sulisartoqarnermi nukittuumik kikkunnillu tamanik inissaqartitsiffiusumik peqataatitsisumillu 

periuseqassasugut. 

 

Suliffeqarneq sulisartukkormiunut innuttaasunullu tamanut siuariartornissamut 

atugarissaarnissamullu tunngaviulluinnarpoq.  

 

Kalaallit Nunaat inuiaallu kalaallit naalakkersuinikkut ingerlatsinitsinni ineriartornitsinnilu 

aatsaat taamak sulinermik inuussutissarsiuteqartunik pisariaqartitsinerput annertutigilissaaq. 

Ukiuni tulliuttuni aningaasarsiornikkut siuarsarnissarput piumasaqaataavoq. Piumasaraarput 

inuussutissarsiutit pillugit ataatsimut tamakkiisumik isiginnilluni sulinermi ikiorsiissutit 

nalimmassarneqarnissaat, suliffeqarfinni suugaluartuniluunniit sulianullu suugaluartuni tamani 

sulisartukkormiut atugarisaasa pitsanngorsartuarnissaat eqqarsaatigalugu. Sulisartukkormiut 

atugarisaasa pitsanngorsarnissaannut, inuussutissarsiutinillu siuarsaanissamik timitalersuineq 

naalakkersuinermik suliaqartugut tamatta inuiaqatigiit nunaminni suliffissaqartuarnissaat 

siullertut pingaartissavarput, taamaalillutik sulisartukkormiut aalaakkaasumik ataavartumillu 

ukioq kaajallallugu suliffissaqartuarnissaat qulakkeerneqarnissaa anguniarlugu.  

 

Inuiaqatigiittut Nunatsinni sulisartoqarneq sulisartukkormiullu atugarisaannik 

pitsanngorsaajuarnissamik anguniagaqartuartariaqarpugut. Sulisartukkormiunut ulluinnarni 

inuuniarnermi nammatarpassuaqareersunut unammilligassarpassuaqareersunullu 

atugarisaannik pitsanngorsaaqataasinnaasutut siunnersuut isumaqarfigigatsigu 

soqutiginartipparput ilalernartillugulu. Naluneqanngitsutut SIK-mi isumaqatigiissutit malillugit 

akissarsiat minnerpaaffissaannik akissarsiaqartartut Nunatsinni suli amerlapput, pingaartumik 

nalunaaquttap akunnermusiallit eqqarsaatigalugit. 

 

 

Suliffippassuarni sulisartut nalunaaquttap akunnermusiallit ullormiit ullormut, qaammammiit 

qaammammut ilungersorlutik naammattusaareqqinnaarlutillu inuuniartuarput. Taamaattorli 

amerlasuut ukioq kaajallallugu aalaakkaasumik ataavartumillu isertitaqaatigalugu 

suliuaannarneq ajorput, sulisartup nammineq siunniuteqarfiginngisaminik 

suliunnaarallartarnera eqqarsaatigissagaanni. Taamaattumik nalunaaquttap akunnermusiallit 

eqqarsaatigalugit aaqqiisoqarnissaa pinngitsoorneqarsinnaasorinngilarput. Matumanilu 

Kujataani iliuuserineqartartoq misilittagarineqartorlu assersuutitut qaqilerusunnarpoq. 

Sulisartut nalunaaquttap akunnermusiallit aalajaallutik tunniusimallutillu suliffimmut 

kajumillutik takkuttuartut qaammammusialerneqartarnerat aaqqiinertut pitsaasutut 

isumaqarfigaarput, Nunarpullu tamakkerlugu atuutilersinneqarsinnaaneranut 

periarfissarsiuussinerit ingerlanneqarnissaat kaammattuutigerusupparput, tamanna 

sulisartukkormiut atugarisaannut aalaakkaasumillu inuuniuteqarnissamut isertitaqarnissamullu 

toqqammavissiineq qularnaarneqarsinnaammat.  

 

Sulisartukkormiut namminneq sunniuteqarfiginngisaminnik suliunnaarallarsinnaanerat 

eqqarsaatigalugu ilaqutaqarpat meeraqarpallu sunniutissai eqqarsaatigineqartariaqarput. 

Sulisartut pissuteqavissumik angerlartitaaneranni, suliffiup pissuteqavissumik matoqqanerata 

nalaani sulisartut, ilaqutariit meeqqallu inuussutissaqartuarnissaasa qulakkeerneqarnissaa 

pingaaruteqarpoq. Taamaattumik suliffeerunnermi ikiorsiissutinik sulisartut suliani 

suugaluartuniluunniit atuutsinneqarnissaa pinngitsoorneqarsinnaanngitsoq isumaqarpugut, 

sapinngisamik sulisartut naligiimmik assigiimmillu pineqarnissaat eqqarsaatigalugu. 

 

Siunnersuuteqartup tunngavilersuutigisamini assigiinngisitsinerup iluarinnginnera 

paasilluarsinnaavarput, sulisut sullisinerup iluani suliallit allatuulli aningaasqarnikkut 

inuussutissaqarniarnikkullu toqqisissimanissartik atorfissaqartimmassuk. 

 

Suliffeerunnermi ikiorsiissutinik pisinnaasut taakkartorneqarsinnaasut 

assigiinngitsorpassuusinnaanerat eqqarsaatigalugu ataatsimiititaliami susasaqartumi 

qulaajarluarneqarnissaa kaammattuutigerusupparput, tassami suliffippassuarni 

assigiinngitsumik suliaqarfiusumi sulisartut namminneq piumassuserinngisaminnik 

suliffeeruteriasaarsinnaasut arlaqarmata. 

 

Ilanngullugu periarfissatut piumasaqaatigalugu, sulisartut suliffeerunneranni kommunit, 

Kattuffiit, suliffeqarfiit namminersortut, Ingerlatseqatigiiffiit, Namminersorlutillu Oqartussat 

ataatsimoorullugu suleqatigiissutigalugu periuserisartagaat misilittagaallu “Campus”-itut 

taaneqartut, suliffeqarfiup pissuteqartumik matoqqatinneqarnerisa nalaanni sulisut 

unittuunnginnissaat siunertaralugu pikkorissaanerit periarfissatut annertusartariaqartut 

kaammattuutigerusupparput. “Campus”-itut ittumik ingerlatsinerit nutaamik 

misilittagaqarfiginerisa takutippaat, taamatut ingerlatsisoqaraangat pisortat ikiorsiissutai 

tunniuttagaalu sipaarfigineqartartut. Ingerlatsinerit taamaattut sulisartut piginnaasaannik 

qaffassaanikkut, inuttut nukittunerulernissaat, suliffimmilu kajungilersitsinikkut sulisut 

suliinnarnissaat qulakkeerneqarsinnaammat. 

 

Taamatut oqaaseqarluta siunnersuut taperserlugu aappassaaneerneqannginnerani 

Ataatsimiititaliamut susassaqartumut ingerlateqqinneqarnissaa innersuupparput. 


